
				এই পাতাটির মুদ্রণ সংশোধন করা প্রয়োজন। 
জগৎশেঠ ।
(2२श अश्72 ।
ধৰ্ম্ম ও আদি পুরুষ।
প্ৰকৃতির ভৈরবীমূৰ্ত্তি মরুস্থলী বা মারবারভূমি রাঠোর বিজয়-পতাকা হৃদয়ে। ধারণ করিয়া এককালে সমগ্র রাজস্থানে আপনার গৌরবপ্রভা বিস্তার করিয়াছিল। এই মারবার প্রদেশে নাগর নামে এক প্ৰসিদ্ধ নগর আছে । মারবারের রাজধানী যোধপুরের পরই নাগর। উক্ত প্রদেশের প্রধান স্থান বলিয়া পরিকীৰ্ত্তিত । খৃষ্টীয় ১৩৮২ অব্দে নাগর রাঠোরকুলশ্রেষ্ঠ চণ্ড কর্তৃক অধিকৃত হয়, তদবধি উহা যোধপুরের যুবরাজগণের বৃত্তিভূমিরূপে নিদিষ্ট হইয়া আসিতেছিল। রাঠোরগণের প্রভূত্বকালে নাগর হইতে বার্ষিক ৭৫ হাজার টাকা রাজস্ব আদায়ের কথা শ্রুত হওয়া যায়। নাগর অনেক বার মুসল্মানদিগের দ্বারা অধিকৃত হইয়াছিল। মোগলকেশরী আকবর শাহ একবার ইহার বক্ষে বিজয়বৈজয়ন্তী প্রোথিত করিয়া বিকানীররাজকে উক্ত নগর সমর্পণ করিয়াছিলেন। কিন্তু অবশেষে উহা পুনৰ্বার যোধপুর-রাজ্যের অন্তর্ভূত হয়। কাহারও কাহারও মতে এই নাগর হইতে দেবনাগর অক্ষরের উৎপত্তি হইয়াছে। মারবারের অন্তৰ্গত এই সুপ্ৰসিদ্ধ নাগরই বাঙ্গালার শেঠবংশীয়দিগের পূর্বনিবাস। নাগরে বহুকাল হইতে জৈনধৰ্ম্মাবলম্বী বণিকগণ বাস করিতেন। বৌদ্ধধৰ্ম্মের অবসানের পর জৈনধৰ্ম্ম কিছু দিনের জন্য ভারতের কোন কোন স্থানে প্ৰতিষ্ঠা লাভ করিয়াছিল, রাজপুতানার অনেক স্থান জৈনদিগের বাসভূমি হইয় উঠে। নাগর তন্মধ্যে একটি প্ৰধান স্থান । বাঙ্গালার শেঠগণ প্ৰথমতঃ উক্ত জৈনধৰ্ম্মাবলম্বী ছিলেন, তাহারা জৈনদিগের শ্বেতাম্বর সম্প্রদায়ী,বলিয়া গণ্য হইতেন। সাধারণের অবগতির জন্য আমরা প্রথমতঃ শেঠগণের পূর্ব ধৰ্ম্মের কিঞ্চিৎ আভাস প্ৰদান করিতেছি।

